BEATUS STEPHANUS SÁNDOR, martyr
Commune Martyrum: pro uno martyre.

Collecta 

Omnipotens sempiterne Deus,

qui in periculis et persecutionibus beato martyri Stephano 
vitae pro iuvenibus tradendae constantiam fidei tribuisti, 

da nobis quoque, eius intercessione,

ut veritati iugiter famulari
et Evangelium gaudii omnibus nuntiare valeamus.

Per Dóminum nostrum Iesum Christum, Fílium tuum, 

qui tecum vívit et regnat in unitáte Spíritus Sancti, Deus, 

per ómnia secula sæculórum. 

Amen.
BEATUS STEPHANUS SÁNDOR, martyr
Natus est in vico Szolnok in Hungaria die 26 octobris 1914. Iam puer ad charisma salesianum tractus, anno 1940 primam emisit religiosam professionem atque inter coadiutores sodales adscriptus est. Et studio in tironibus typographis instituendis et dilectione erga divinam domum et munere alendi adulescentium societates eminuit. Anno 1946 perpetua est vota professus. Cum autem communismi fautores rerum potiti essent, in patria manere voluit, ut, quamvis clam et occulte, in opere puerorum institutionis perseveraret. Propterea, anno 1952, dira persecutione saeviente, primum apprehensus, tum morte damnatus est. Die 8 Iunii 1953, Budapestini vita sua oblate fidem in Deum et dilectionem erga iuvenes confirmavit. 
De Communi unius martyris

Ad Officium lectionis
Lectio altera 

Ex epistulis parentibus datis a Stephano Sándor martyre

(Positio super martyrio, pp. 287-288; 290-291)

Post aerumnas beatitudine fruemur

“Deprecor pro vobis quotidie et, cum Missam exaudiam, de vobis mentionem habeo. Oportet autem ut animo aequo perferamus dolerem de quo numquam nobis querendum est. Insuper, ne verbum quidem nobis est contra Deum reclamandum propter patimenta quae nobis largitus est. Patiendum vero est omnibus, cum opulentioribus tum humilioribus, neque alicui licet aegritudines effugere. Etiam Iesus Christus atque Virgo Maria sunt passi. Pro quibus eidem qui omnino erant innocentes? Dominus Iesus passus ex eo tempore quo natus est usque ad Calvarium. Quod accidit etiam Virgini Matri. Quantum patientiae habuit Pater caelestis ! Quam enim multa nobis enarrat Via dolorosa! Nonne nobis pudendum est quandoquidem cognoscimus Iesum Christum verbaratum, spinea opertum corona, derisum, consputum esse? Cum autem patibulum respexissset, nullo pavore, Crucem tamen amplexus est eamque osculavit, quamquam, quae sibi expectabat, prospiciebat tormenta.
Nec quisquam, praeter Virginem Matrem, ei aderat. Cum vero esset a suis Apostolis fidelibus quoque derelictus, ab omnibus deseri videbatur, nulla quidem pietate a Patre Aeterno accepta. Propterea Cruci affixus clamavit: “Pater meus, ut quid dereliquisti me?”. Cum turba prope vituperabat exprobabatque, Iesus autem pro illis deprecabatur: “Pater, dimitte illis, quia nesciunt quid faciunt”. 
Ideoque Iesus Christus, cum nosmetipsi nolumus pati pro animabus nostris, pro nobis est tamen passus ut ad Caelum perveniremus. Tantummodo patimenta quae animo aequo suscipiuntur ad Caelum perducunt. Hanc ob rem necesse est ut incitemur cruciatibus quos Dominus pertulit Iesus. Si enim vita laboriosa esse videtur et aerumnis opprimitur, adire debemus ad Iesum. Qui nobis primum consolabitur, deinde corroborabit, tribuet tandem gratiam res adversas patiendi. Idcirco hoc nobis est perpendendum, nos, post aerumnas tempore acceptas, beatitudinem consecuturos aeternam esse. Sancti viri dicebant, caeli adipiscendi causa, esse quoddcumque tolerandum incommodum. Pro dolor, etiam debeo quendam defectum meum referre. Nam, forsitan, videbor oblitus esse diei natalis dilectissimi patris. Memoriam autem non amisi omnino, cum in precibus tum maxime in Sancta Communione. Quod, mea opinione, pluri quam pretiosissimi muneris ducendum est. Cum animo meo, tamquam pervolans, nostram domum perhospitalem petivissem, totos effusi affectus gratias agens pro bonis quae domi suscepi. Cum enim semel atque iterum cogitem de vita quam domi degi, opus est ut dicam patrem meum me amavisse tamquam unigenitum neque illi quisquam curae fuerit. Nam, cum quodam die temporis Adventus mane me proficisci consentiret et subscriberet necnon in aperto esset paternum pectus vehementissime pati meum discessum, probe tamen paratus erat ad sacrificium perferendum propter dilectionem qua me carissimum habebat et propter gaudium filii. Nunc pater memoriam forsitan amiserit illius diei qui autem mihi haud raro in mentem venit. Insuper mihi compertum est fore ut hanc pervolvens epistulam benevolo animo afficiatur dolore arcano. Oportet autem pater consolationem inveniat quoniam sacrificium eo acerbius quo acceptius Deo.
Dixerim eum quodammodo Deum constrinxisse propter tantum munus oblatum idque tanta abnegatione ut perpauci parentum facere auderent, scilicet ut Domino Iesu offerent quod dilectissimum habent. Re vera patris mei holocaustum simile est illi Abraham quem Deus experitus est quemque poposcit ut vitam filii offerret pro eius gloria. Sacrificio suo meus pater est plura merita adeptus quam Abraham cui Deus concessit ne holocaustum perficeretur. Qui enim angelum misit dictum ut immolaretur pro filio aries qui inter cespites inventus est.
Si oporteat ut denuo quodam afficiatur dolore, hunc offerat mihi, quia eo aegritudo acerbior quo efficacior, quo meliorem me religiosum reddat. Exosculo manus patris venerabiles quae duro labore consumptae sunt atque ominor ut Deus ei tribuat ut vivat eius placitis semper obsequens, ut perveniamus una ad beatitudinem caelestem et Deum adoremus in aevum. Hoc pacto huius temporis discessus non amplius dolor, quin immo ineffabilem laetitiam afferet secum in aeternum; utinam fiam religiosus gratus Deo ac devotus eius Sacratissimo Cordi.
Responsorium
Gal 2, 19-20

R/. Christo confixus sum Cruci. Vivo autem ian non ego, vivit in me vero Christus. * Qui dilexit me et tradidit seipsum pro me.

V/.Quod autem nunc vivo in carne, in fide vivo Filii Dei

R/.Qui dilexit me et tradidit seipsum pro me.

Oratio

Omnipotens sempiterne Deus, qui in periculis et persecutionibus beato martyri Stephano vitae pro iuvenibus tradendae constantiam fidei tribuisti, da nobis quoque, eius intercessione, ut veritati iugiter famulari et Evangelium gaudii omnibus nuntiare valeamus. Per Dóminum.

